Tuan Yang Di Pertua,

a) Kerajaan sememangnya menyediakan pelbagai bentuk bantuan bagi meringankan beban hidup dan membela nasib ibu tunggal khususnya yang kurang berkemampuan dari segi ekonomi. Bantuan Kerajaan tersebut disalurkan menerusi pelbagai agensi pelaksana, antaranya Kementerian Kewangan iaitu melalui Bank Simpanan Nasional yang menyediakan Skim Mikro Kredit Desa bagi ibu tunggal khususnya di luar bandar bagi menjalankan perusahaan sendiri yang berasaskan pertanian. 

Melalui Skim Mikro Kredit Desa, sejumlah 4,543 permohonan telah diterima, di mana 3,162 permohonan telah diluluskan sementara sebanyak 1,381 permohonan lagi masih di dalam pertimbangan. 

Selain itu, Kerajaan juga telah menyediakan kemudahan untuk mendapatkan perumahan kos rendah bagi golongan yang berpendapatan rendah seperti bekas pesara Kerajaan, balu tentera, balu polis dan juga ibu tunggal melalui Skim Rumah HARAPAN. Pihak Syarikat Perumahan Negara Berhad (SPNB) telah diberi tanggungjawab untuk mengendalikan skim ini. Rumah-rumah tersebut ialah rumah kos rendah yang disewakan sebanyak RM50 sebulan. Ibu-ibu tunggal ini diberi pilihan untuk membeli rumah tersebut selepas 3 tahun menyewanya. 

Bagi Skim Rumah HARAPAN ini sejumlah 286 permohonan telah diterima di mana 10 daripadanya telah diluluskan dan selebihnya, 159 permohonan lagi masih di dalam pertimbangan.

Sementara itu, Skim Rumah Mesra Rakyat pula diwujudkan bagi mereka yang memiliki tanah sendiri yang mana ia juga di bawah pengendalian pihak SPNB.  Di bawah skim ini, pemohon yang berjaya akan mendapat rumah kos rendah setingkat yang mempunyai 3 bilik tidur dan 2 bilik air di mana satu pertiga daripada kos pembinaan dibiayai melalui Dana Khas Kerajaan Persekutuan.  Bagi mendapatkan bantuan skim ini permohonan boleh dibuat melalui Pejabat Ahli Parlimen dan Pejabat Dewan Undangan Negeri kawasan masing-masing.

Bantuan lain yang disediakan oleh pihak Kerajaan, adalah bantuan pinjaman modal perniagaan untuk menjalankan perniagaan oleh Kementerian Pembangunan Usahawan dan Koperasi. Kementerian tersebut membantu menyalurkan permohonan yang dikemukakan oleh ibu-ibu tunggal untuk mendapatkan pinjaman modal melalui dana-dana yang diwujudkan khas untuk usahawan-usahawan. 

Selain dari itu juga, Kementerian telah mengadakan kerjasama dengan pihak Jabatan/Kementerian lain untuk menjalankan program-program khusus untuk ibu tunggal.  Antara program yang telah dilaksanakan dengan Kementerian Pembangunan Luar Bandar ialah melalui Program ASB Sejahtera untuk ibu tunggal dan program bantuan rumah melalui Program Pembasmian Rakyat Termiskin (PPRT).  Dalam hal ini, KPWKM berperanan untuk mengemukakan senarai nama ibu-ibu tunggal yang layak kepada Kementerian Kemajuan Luar Bandar dan Wilayah bagi menyertai program-program tersebut.

Tuan Yang Di Pertua,

b) Kementerian ini memang merancang dan melaksanakan program-program kepada wanita amnya termasuk ibu tunggal di seluruh negara. Bantuan yang disediakan oleh pihak Kementerian ini adalah disalurkan melalui pelbagai agensi pelaksana iaitu melalui kerjasama dengan Pertubuhan Bukan Kerajaan (NGO), badan swasta dan Majlis Pembangunan Wanita dan Keluarga Negeri (MPWKN) bagi melaksanakan pelbagai program pembangunan kapasiti dan peningkatan keupayaan wanita termasuk ibu tunggal. 

Antara program tersebut ialah Kursus Bimbingan dan Kaunseling Ibu Tunggal, Program Pengupayaan Ibu Tunggal, Seminar Kefahaman Perundangan Keluarga Islam, Program Ibu Tunggal Waja, Program Kelompok Sokongan Ibu Tunggal, Program Literasi Undang-undang Sivil dan Syariah, Program Celik IT untuk anak-anak ibu tunggal serta Kursus Jahitan untuk Ibu Tunggal.

Mulai tahun 2001 sehingga Disember 2003, Kementerian telah mengagihkan peruntukan Bantuan Khas Perbendaharaan berjumlah melebihi RM43.7 juta kepada empat ratus empat puluh enam (446) buah NGO termasuk Pertubuhan-pertubuhan Wanita untuk melaksanakan lima ratus tujuh puluh tujuh (577) program-program pembangunan kapasiti wanita dan keluarga di seluruh negara. Untuk tahun 2003 sahaja, Kementerian telah mengagihkan peruntukan Bantuan Khas Perbendaharaan sebanyak RM15,979,618.44. 

Daripada jumlah ini, sebanyak RM3,183,059.00 telah diagihkan kepada 58 NGO untuk melaksanakan pelbagai program khas untuk ibu tunggal. Dianggarkan seramai 35,346 ibu tunggal di seluruh negara telah mendapat manfaat daripada program-program khas yang telah dilaksanakan untuk mereka. Manakala sehingga Ogos 2004 seramai 360 ibu tunggal telah mendapat manfaat daripada 3 program yang dilaksanakan oleh NGO dengan jumlah pengagihan sebanyak RM198,060.00.

Tuan Yang Di Pertua,

Selain itu, KPWKM juga menyediakan beberapa skim bantuan melalui Jabatan Kebajikan Masyarakat kepada ibu tunggal yang berkelayakan, iaitu Bantuan Kanak-kanak, Bantuan Am, Bantuan Sekolah, Bantuan Anak Pelihara dan Bantuan Latihan Aprentis. Di samping itu, ia juga termasuk Bantuan Geran Bulanan, Geran Pelancaran dan sebagainya. Bagi perkhidmatan kaunseling pula, selain dijalankan di ibu pejabat Kementerian, perkhidmatan kaunseling juga ada disediakan di Rumah Nur di setiap Pejabat Pembangunan Wanita dan Keluarga Negeri yang bertujuan membantu semua golongan wanita termasuk ibu tunggal yang berada di bandar dan luar bandar.

Jawapan Disediakan Oleh:-


1)
Nama
:
Cik Naemah binti Ibrahim


2)
Jawatan
:
Penolong Pengarah

3)
Bahagian
:
Khidmat Bantuan Wanita


4)
No. Tel
:
03-26165744                

Jawapan Diluluskan Oleh:-


1)
Nama 
:
Encik Adnan bin Md. Ikhsan

2)
Jawatan
:
Pengarah Bahagian Khidmat Bantuan 

Wanita

Jawapan Diluluskan Oleh Kementerian:-


1)
Nama
:
Encik Abas bin Abdul Rahman

2)
Jawatan
:
Timbalan Ketua Setiausaha I

MAKLUMAT TAMBAHAN

Jadual : Jumlah Bantuan yang telah Diterima oleh Ibu Tunggal dan Jumlah Permohonan yang masih dalam Pertimbangan

	Agensi


	Jenis Bantuan
	Jumlah yang Memohon
	Jumlah Bantuan yang telah Diluluskan


	Jumlah Permohonan yang masih dalam Pertimbangan



	Bank Simpanan Nasional


	Skim Mikro Kredit  Desa
	4,543
	3,162
	1,381

	Syarikat Perumahan Negara Berhad (SPNB)


	Skim Rumah HARAPAN
	286
	10
	159


Jadual : Jumlah Peruntukan untuk Ibu Tunggal 

(Tahun 2001 – Ogos 2004)

	Tahun
	Bilangan NGO
	Kumpulan Sasar

 (Ibu Tunggal)


	Jumlah Peruntukan (RM)

	2001
	17
	5,209
	581,992.00

	2002
	35
	28,517
	2,372,610.00

	2003
	6
	1,620
	228,457.00

	2004

(Januari – Ogos)


	3
	360
	198,060.00

	JUMLAH
	61
	35,706
	3,381,119.00


